
Аnnоtаtsiyа: Ushbu tezisda O’zbekiston Respublikasida IFRSga o’tish 

jarayoni o’rganilgan, bu jarayonning qiyinchiliklari va oqibatlari tahlil qilingan. 

O’zbekiston tomonidan moliyaviy hisobot standartlarini IFRSga 

muvofiqlashtirish bo’yicha ko’rilayotgan qadamlar, moliyaviy hisobot sifatining 

shaffofligiga ta’siri hamda o’tish davrida duch kelgan imkoniyatlar va 

muammolar o’rganib chiqilgan 

Kаlit sо‘zlаr. moliyaviy hisobotning xalqaro standarti, moliyaviy 

hisobotning maqsad, ‘zbekiston moliyaviy hisobotlash tizimi, joriy etish va 

monitoring. 

 

O’zbekistonning mustaqil yuksalishi va rivojlanishi mobaynida keyingi 

yillarda ulkan yutuqlar qo’lga kiritilganligining guvohi bo’lishimiz mumkin. 

Shuningdek “Buxgalteriya hisobi”ni rivojlantirish va jahon bozoriga kirib 

borishni jadallashtirish borasida bir qator ibratli  ishlar amalga oshirilmoqda. 

Shu jumladan, xo’jalik yurituvchi sub’ektlar, korxona va tashkilotlar 

faoliyatining samaradorligini oshirishda, umuman, respublikamiz iqtisodiyotini 

rivojlantirishda moliyaviy hisobotning o’rni katta ahamiyatga ega. Shu borada, 

Prezidentimiz tomonidan 2020 yil  24 fevralda “Moliyaviy hisobotning xalqaro 

standartlariga o’tishning qo’shimcha chora tadbirlari to’g’risida”gi qarorga imzo 

chekilishi va unga binoan, 18 ta  banddan iborat  “Yo’l xaritasi”tasdiqlangani 

respublikamizda buxgalteriya hisobi yo’nalishida jiddiy o’zgarishlar bo’lishidan 

dalolat beradi. Shunday ekan, biz jahon bozoriga kirishga, mamlakatimizda 

qulay investitsion muhitni yaratishga va iqtisodiyotimizga chet el 

investitsiyalarini jalb etilishiga hamda erkin iqtisodiy zonalarni tashkil etilishiga 

intilayotgan ekanmiz, olib borayotgan faoliyatimiz ham xalqaro standartlarga 

mos bo’lishi zarur. Bunda, moliyaviy hisobning xalqaro  standartlariga       

o’tishni     tezlashtirish       orqali       xorijiy investorlarni zarur axborot muhiti 

bilan ta’minlash va xalqaro bozorlarga kirish imkoniyatlari kengayadi.  

Bu borada, buxgalteriya hisobi va audit sohalari mutaxassislarini xalqaro 

standartlari bo’yicha tayyorlash tizimi takomillashtiriladi. Xususan, bugungi 

kunda jamiyatda jadal kechayotgan o’zgarish va rivojlanishlar buxgalteriya 

sohasida ham islohatlarning yangi bosqichi boshlanganini anglatadi, ya’ni davr 

mohiyatan milliylikda qolganligi sababli bugungi kunning dolzarb talabi nuqtai-

nazaridan birmuncha orqada qolgan hisobchilikning an’anaviy tizimidan 

bosqichma-bosqich voz kechishni talab qilmoqda. Buxgalteriya hisobi 

tizimining bugungi kundagi vaziyati to’g’risida fikr yuritishdan oldin shuni 

alohida ta’kidlash o’rinliki, O’zbekistonda boshqa davlatlardagi kabi biznes 

sub’ektlarida buxgalteriya hisobini yuritish bo’yicha aniq tartib joriy qilingan va 

takomillashtirilgan. Bunga dalil sifatida O’zbekiston Respublikasining  

“Buxgalteriya hisobi to’g’risida” gi Qonunni va boshqa hujjatlarni misol qilib 

keltirsak bo’ladi. Ammo ushbu keltirilgan dalillarga qaramasdan biznes 

sub’ektlari boshqaruvi, bir tomondan faoliyatini rivojlantirish va 

moliyalashtirishda yig’ilib qolgan muammolar bilan izohlansa, boshqa 

tomondan yig’ilgan ma’lumotlar bazasi tashqi qiziquvchilar talablariga ham 

shaklan, ham mazmunan mos emasdi. Bu esa ularning e’tiboridan chetda 

qolishga asosiy omil bo’lib qolgandi. Vaholanki, har qanday biznes aniqlik va 

shaffoflik ta’minlangan joyda rivoj  topadi. Shuni ta’kidlash joizki, hozirgi 

kunda, iqtisodiyotning turli sohalarida besh yuz mingga yaqin xo’jalik 

yurituvchi sub’ektlarda buxgalteriya hisobi milliy standartlar asosida yuritilib 

kelinmoqda. Biroq yangi zamonavi iqtisodiyotdagi ikki xil hisob tizimini 

solishtirishdagi oraliq masofa borgan sari uzoqlashib ketmoqda.  

Buni o’tgan vaqtda amalga oshirilgan ishlar qadr-qimmatini qabul qilgan 

holda, aytish kerakki, iqtisodiyot ochiqlanmaganligi, erishilgan natijadorlik 

xalqaro maydonda oshkora etilmaganligi, ya’ni buxgalteriya hisobi va moliyaviy 

hisobotlarni tayyorlash va taqdim qilishning amaldagi an’anaviy tartibida 

xalqaro maydonda rasmiy tan olingan talablar emas, balki, ko’proq milliy 

iqtisodiyotning ustuvorligi yuqori qo’yilganligi bilan ta’riflasak to’g’ri bo’ladi. 

Hozirgi kundagi muhit tubdan o’zgardi. O’zbekiston tashqi dunyoga to’liq yo’l 

ochdi. Shuning uchun, bugungi kunda buxgalteriya va audit sohasi 

mutaxassislari oldiga hisobchilikni yangi dunyo munosabatlari tizimiga mos 

holda yo’lga qo’yish vazifasi yuklatilmoqda. Buning javobi esa oddiymas, 

sababi shundaki, bu borada bir qancha muammolar mavjud: 

Birinchidan, avvalo xo’jalik yurituvchi sub’ektlar faoliyatining haqiqiy 

natijalarini aniqlash, ularning o’sishlarini tan olish, baholash va ochiqlashdagi 

amaldagi tartiblari iqtisodiy  resurslarni bo’lg’usi haqiqiy egalari manfaatlariga 

mos kelmaydi. 

Ikkinchidan, xo’jalik yurituvchi sub’ektlar daromad va xarajatlarining 

aniq o’lchangan qiymatlari potensial qiziquvchilar manfaatlariga mos kelmaydi. 

Bunda foydaning aniqligi, naqdligi va sifatini ta’minlash nazarga olinmoqda. 

Uchinchidan, moliyaviy hisobotlarni tayyorlash va taqdim qilishdagi 

o’rinsiz, ortiqcha, o’zgarmaydigan talablarning belgilab qo’yilganligi, 

shuningdek, xo’jalik yurituvchi sub’ektlarning o’z mulklari doirasida aniq 

boshqaruv qarorlarini tayyorlashda buxgalteriya hisobining mayda 

birliklarigacha qat’iy tartibning  belgilab qo’yilgani buxgalteriya 

mutaxassislarining erkin va kasbiy tajribaga tayangan holda xulosa tayyorlash 

hamda ularni manfaatdorlarga taqdim qilish imkoniyatini bermaydi. Bu biznes 

vakillari haqiqiy vaziyatni o’zlari istagan tarzda emas, ular foydalanayotgan 

resurslar egalari xohlagan tarzda ko’radi, deganidir.  

To’rtinchidan, hozirgi paytgacha buxgalteriya hisobini tashkil etish, 

yuritish va hisobot tuzish sohasidagi munosabatlarni tartibga solishda tashqi 

nazoratga ustunlik berilgan edi. Odatda nazoratning ichki turiga ko’proq 

ahamiyat berish talab etiladi, ya’ni ichki nazorat to’g’ri va samarali tashkil 

etilsa, tashqi nazoratga zaruriyat qolmasligi  xalqaro standartlarning eng muhim 

sharti deb belgilanadi. 

Beshinchidan, buxgalteriya hisobining milliy standartlari moliyaviy 

hisobotning xalqaro standartlariga qanchalik moslashtirilsa ham, axborotlar 

oqimi ochiq bo’lmasa, xo’jalik yurituvchi sub’ektlarning haqiqiy moliyaviy 

ahvoli, natijalari va ularning o’zgarishlarini aniq tasvirlash imkoni bo’lmaydi. 

Shuni aytish mumkinki, Prezidentimizning 2020 yil 24 fevraldagi “Moliyaviy 

hisobotning xalqaro standartlariga o’tishning qo’shimcha chora-tadbirlari 

to’g’risida” gi qarori O’zbekistonda moliyaviy hisobotning xalqaro 

standartlarini yo’lga qo’yish hamda buxgalteriya sohasidagi jiddiy 

o’zgarishlarning yangi bosqichini boshlab berdi. Shunday qilib, xo’jalik 

yurituvchi sub’ektlar tomonidan qo’llanilayotgan va yuritilayotgan buxgalteriya 

hisobi tartib-qoidalarida xalqaro normalarga nomuvofiqlik darajasining ayrim 

jihatlarini tilga olib o’tamiz. Ayniqsa, shu vaqtgacha xo’jalik yurituvchi 

sub’ektlarni tashqi investitsiyalar oqimi bo’yicha kapital oqimiga doimiy 

tayyorlab borish strategiyasi yo’q, ya’ni xo’jalik yurituvchi sub’ektlarning 

birontasida o’zining muvaffaqiyatli investitsion tarixi yaratilmagan. Biznesning 

haqiqiy, potensial qiymatini aniqlashga mulkdorda ham, davlatda ham     

qiziqish bo’lmagan. Muvaffaqiyatli shartnomalarga kelishishda biznesda 

hisobchilik ishlarining auditorlik xulosasi hech qanday ta’sirga ega bo’lmagan. 

Ichki nazoratni joriy qilishning amaldagi tartibi boshqaruvning qay darajada 

ekanligiga bog’lanmagan. Tartibli jamoani tashkil etishda kadrlar muammosi 

muhimligicha qolmoqda. Shu kabi holatla buxgalteriya hisobining rivojlanishini, 

uning integratsion jarayonlarga to’liq moslashuvini, hozirgi kundagi 

globallashuv jarayonida axborotlarning yagona  makonini yaratishga to’sqinlik 

qiladi.  

Xalqaro standartlarni rasmiy e’lon qilinadigan hisobotlarda, boshqaruv 

faoliyatining natijadorligini ob’ektiv hamda haqiqiy va aniq aks ettirishga, 

biznesning uzoq davom     etishi, rivojlanishi va taraqqiyotning tendensiyalarini 

aniq ko’ra bilishga va qabul qilishga imkon beradi. Bu esa jalb etiladigan tashqi 

investitsiyalar hajmini ko’paytirishga, xalqaro aloqalarni mustahkamlanishiga, 

kuchli qobiliyatga ega xaridorlar guruhini yaratishga, umuman olganda xalqaro 

doirada obro’-ye’tibor oshishiga imkon yaratadi. Shu paytgacha moliyaviy 

hisobotning xalqaro standartlari rasmiy ravishda to’rtda – frunsuz, nemis, rus va 

polyak tillariga tarjima qilingan. Hozirgi vaqtda esa xitoy, yapon, portugal va 

ispan tillariga tarjima qilish harakatlari ketmoqda. Norasmiy tartibda esa 30 dan 

ortiq tillarga, shu jumladan, o’zbek tiliga ham tarjima qilingan. Bu esa 

yuqoridagi qaror ijrosini ta’minlashga imkon beradi. Moliyaviy hisobotning 

xalqaro standartlariga o’tish, xo’jalik yurituvchi sub’ektlarning iqtisodiy, mulkiy 

va moliyaviy ahvolini, ularning o’tgan davrlardagi moliyaviy natijalarini 

solishtirib, ob’ektiv baholash orqali kelajakdagi faoliyatini yanada kengaytirish, 

tashqi moliyaviy manbaalarni qidirib topish, hamda xalqaro moliyaviy 

institutlardan kapital jalb etish uchun qulay shart-sharoitlar yaratadi. Ushbu 

islohotlar, birinchi galda, yirik biznes sub’ektlarining MHXSga o’tishlariga 

qaratilgan “Yo’l xaritasi” bo’lib, ularda an’anaviy tarzda yuritilib kelingan hisob 

tizimi tubdan qayta ko’rib chiqilishini nazarda tutadi. Ayniqsa, ushbu “Yo’l 

xaritasi” da respublikamizda faoliyat yuritayotgan aksiyadorlik jamiyatlari, 

tijorat banklari, sug’urta tashkilotlari va yirik soliq to’lovchilar toifasiga 

kiritilgan yuridik shaxslar 2021 yil 1 yanvardan boshlab, MHXS asosida 

buxgalteriya hisobi yuritilishini tashkil etishi va 2021 yil yakunlaridan boshlab 

moliyaviy hisobotni MHXS asosida tayyorlashi kerakligi qonun hujjatlarida 

keltirib o’tildi.  

